
  Говор на Мајкл Фриц, Директор  на УСАИД во РМ, 5 јуни 2010 година 
 
 

Дипломци, родители  и членови на семејствата, ректоре Абази, д-р 
Фарингтон и членови на Одборот на Универзитетот, министри, академски кадар  и 
поранешни студенти на Универзитетот на Југоисточна Европа и пријатели на 
Универзитетот, добро утро на сите!  

Почестен сум што можам да ви се придружам на оваа церемонија.   

Би сакал да го поддржам професор Фарингтон и да се заблагодарам  на 
Ректорот Абази за неговата деветгодишна работа за Универзитетот  и за вас 
студентите. Јас сум особено задоволен затоа што Ректорот Абази  ќе остане 
активен  на Универзитетот  како Ректор Емеритус за следниве три години.  

 Зошто сум тука? Можеби повеќето од вас не знаат дека Владата на САД 
преку УСАИД  беше еден од основачите на ЈИЕУ.  Од 2001 до 2007 УСАИД 
обезбеди 22 милиони долари за поддршка на ЈИЕУ во партнерство со Индијана 
Универзитетот. Цел:  Да се основа приватна институција  за да се исправат 
неправдите со високото образование во Македонија преку обезбедување високо - 
квалитетно мултиетничко и повеќејазично образование. Друг факт кој можеби не 
сте го знаеле  е Универзитетот на Југоисточна Европа (ЈИЕУ) беше еден од првите 
приватни високообразовни институции во Македонија. Нашата помош покри три 
области: 
 

Прво:  Како најголем донатор, ние обезбедивме финансирање  за 
оперативните трошоци, развој на инфраструктурата, ИТ опремата и зајакнување 
на академските вештини преку развој на наставните програми и кадарот.  
 

Второ:  Програмата за поврзување со Универзитетот Индијана  се основа во 
ноември 2001 година. Универзитетот Индијана  обезбеди помош  во областите на 
наставната програма &  развој на ИТ, како и педагошка обука  за предавачите по 
англиски како втор јазик.  Се доделија стипендии  на студентите на кои им беше 
потребна финансиска помош и кои ги исполнуваа академските критериуми  со цел 
да се задржи рамнотежата  во однос на родот и етничката разновидност. Се 
воведе и програма за студентски кредит  за да се олеснат финансиските можности  
за квалификување на студентите од ЈИЕУ преку локални заштеди и институции за 
кредитирање.   
 

Крајно:  Нашата континуирана поддршка  се фокусираше на зголемување 
на наставниот капацитет  на Факултетите за бизнис администрација и Факултетот 
за комуникациски науки и технологии. Ние помогнавме да се основа Центарот за 
кариера за да се подготват студентите за вработување, Центарот за развој на 
бизнисот  за да ги поврзе деловните компании со ЈИЕУ и Центарот за поддршка на 
наставата  за да ги обучи предавачите за современите наставни методи, ИТ и 
англиски јазик.  
 

Од 2001, ЈИЕУ се зголеми од студентско тело  од 900 до  над 7000 и го има 
најубавиот  и најфункционалниот кампус кој го имам видено во Македонија.   



Но денес не е време да се фокусираме на минатото. Денес треба да се 
фокусираме на иднината. Вашата иднина, иднината на оваа институција и 
иднината на Македонија.  

Погледнете околу вас.  Вашите соседи се од различни етнички групи и во 
некои случаи и од различни држави, но сепак вие ги споделивте истите искуства во 
текот на последните три години во подготовка на следната фаза во вашите 
животи.  

Овој Универзитет е симбол на толеранција и мултикултурализам , а вие сте 
неговите емисари. Ве советувам во вашиот личен и професионален живот да 
продолжите  напред со овие идеали за да изградите подобра Македонија и 
подобар свет.  

Во времето кога  некои велеа дека етничките тензии се зголемуваат  вие 
докажавте што е можно кога луѓето работаат заедно кон остварување на 
заедничката цел.  Вие презедовте конструктивни дејствија  за подобрување на 
вашите животи, животите на вашите семејства, вашите заедници, вашата земја и 
вашиот регион. Вие избравте да не се врзувате со минатото туку наместо тоа да ја 
искористите иднината и можностите кои таа ги нуди.  

САД, преку Амбасадата и УСАИД ги поддржува сите македонски граѓани, 
без разлика дали се Албанци, Македонци, Власи, Турци, Роми или други етнички 
групи. Ние веруваме дека мултиетничко општество е сила а не слабост. Тоа е една 
од главните причини поради која ние помогнавме  да се основа овој Универзитет.   

Ние исто така веруваме  дека Евроатланските интеграции се најдобриот пат 
напред  за сите граѓани на Македонија и за поширокиот регион . Ние силно ги 
поддржуваме напорите на Македонија за придружување во Европската Унија. И 
вреди да се напомене дека една од целите на ЕУ е да се исполнат предизвиците 
на глобализацијата и во исто време да се заштити разновидноста на луѓето во 
Европа.   

Разновидноста е клучната вредност на  Европската Унија: почит кон 
културната, лингвистичката  и религиозната  разновидност  и хармоничното 
спојување  на традицијата и напредокот.  

Вие, дипломци на ЈИЕУ, сте особено квалификувани да учествувате во 
поширокиот  Европски контекст, затоа што вашето образование ги соединува 
американските наставни програми и програмите од ЕУ, во една иновативна 
средина.  

Ве поттикнувам да го доградите вашето мултикултурно искуство  на ЈИЕУ 
со тоа што ќе откриете повеќе  за светот околу вас. Искористете ги можностите 
како што се стипендиите Фулбрајт од САД и Еразмус од ЕУ. Работете доброволно, 
стажирајте, пребарувајте на интернет и проверете во Центарот за кариера  за 
можностите, затоа што вие сте добро квалификувани  и имате извонредни 
можности да истражувате и откривате.  

Колку повеќе учиме за другите култури, толку повеќе созреваме и 
стануваме подобри глобални граѓани.  



Јас сум горд што САД е силен поддржувач  на ЈИЕУ, јас сум горд на 
идеалите  зад кои стојат и во кои веруваат Универзитетот и студентите и јас сум 
горд на сите вас кои успеавте  во вашата образовна кариера  и на она со што ќе 
придонесете за вашите семејства, вашите заедници и вашата земја во годините  
што доаѓаат.   

Честито! 

 

Ви благодарам.  

 


